
23.03.2012   को दिया जाने वाला उत्‍तर 

प्‍लेटफार्मों एवं रेलगाडि़यों में सफाई
1205. डा. प्रभा ठाकुर:
क्‍या रेल मंत्री यह बताने की कृपा करेंगे कि:
(क)
क्‍या रेलगाडि़यों में शौचालयों तथा रेल के डिब्‍बों में बढ़ती गंदगी तथा चूहों एवं तिलचट्टों की बढ़ोतरी पर रेलवे ने ध्‍यान दिया है; 

(ख)
क्‍या प्‍लेटफार्मों एवं रेलों की साफ-सफाई का कार्य निजी कंपनियों या ठेकेदारों को दे दिया गया है; यदि हां, तो क्‍या सफाई में कोई सुधार हुआ है; और
(ग)
यदि नहीं, तो  रेलवे रेलगाडि़यों एवं प्‍लेटफार्मों पर बने शौचालयों इत्‍यादि की सफाई के विषय में क्‍या प्रभावी कार्यवाही करने का विचार रखती है एवं तत्‍संबंधी ब्‍यौरा क्‍या है?

उत्‍तर

रेल मंत्रालय में राज्‍य मंत्री (श्री भरतसिंह सोलंकी)

(क)
स्‍टेशनों और सवारी डिब्‍बों में सफाई में सुधार करने के लिए भारतीय रेल विभिन्‍न उपाय करती है. इन उपायों में मशीनों द्वारा सफाई भी शामिल है. रेलवे स्‍टेशनों पर सफाई पर निगरानी रखने और निवारक उपाय करने के लिए विभिन्‍न पदाधिकारियों द्वारा नियमित रूप से निरीक्षण किए जाते हैं. इसके अलावा, अनुरक्षण के दौरान सवारी डिब्‍बों की गहन सफाई की जाती है. इसके अतिरिक्‍त, चुनिंदा स्‍टेशनों पर सवारी डिब्‍बों की मार्गवर्ती सफाई और महत्‍वपूर्ण गाडि़यों की चलती गाडि़यों में सफाई भी की जाती है. कॉकरोच और चूहों की समस्‍या पर काबू पाने के लिए सभी सवारी डिब्‍बों में पेशेवर एजेंसियों के माध्‍यम से कीट एवं कृतंक नाशक उपाय किए जाते हैं और विभिन्‍न स्‍तरों पर नियमित निरीक्षण किए जाते हैं. भारतीय रेलों पर सफाई के मानकों में सुधार एक सतत् प्रक्रिया है.

(ख) और (ग)
कुछ स्‍टेशनों पर, भारतीय रेल ने रेलवे स्‍टेशनों पर सफाई के स्‍तर में सुधार के लिए मशीनों द्वारा सफाई, कूडा़-करकट बीनने, कूड़ा निपटान, एक बारगी सफाई आदि जैसी सफाई संबंधी गतिविधियों को ठेकागत आधार पर आउटसोर्स किया है. बड़े रेलवे स्‍टेशनों पर निजी क्षेत्र से भागीदारी करके सार्वजनिक शौचालयों को ‘पे एंड यूज’ योजना के तहत लाया गया है. कोचिंग डिपुओं में सवारी डिब्‍बों की मशीनों द्वारा सफाई, राजधानी/शताब्‍दी/दूरांतो और महत्‍वपूर्ण मेल/एक्‍सपेस गाडि़यों में ऑन बोर्ड हाउस कीपिंग सर्विस (ओबीएचएस), “क्‍लीन ट्रेन स्‍टेशन (सीटीएस)” पर निर्धारित गाडि़यों के मार्गवर्ती ठहराव के दौरान उनकी सीमित मशीनी सफाई और कोचिंग डिपुओं में व्‍यापक कीट एवं कृतंक नियंत्रण उपाय जैसी सवारी डिब्‍बा सफाई गतिविधियां पेशेवर एजेंसियों द्वारा आउटसोर्स की जाती है. इन उपायों से भारतीय रेल पर सवारी डिब्‍बों में सफाई के साथ-साथ शौचालयों का अनुरक्षण और रेलवे स्‍टेशनों पर सफाई सुनिश्चित करने में सहायता मिली है.
***** 

